
惆悵〈（五首）〉

作者：張昱　元末明初

本作品收錄於《列朝詩集/甲前07》

其一

三山夢斷彩雲空，幾把長箋賦惱公。

畫閤小杯鸚鵡綠，玉盤纖手荔枝紅。

春衫汗裛薔薇露，夜帳香回茉莉風。

惆悵近來江海上，卻將鞍馬學從戎。

其二

畫船湖上載春行，日日花香扇底生。

蘇小樓前看洗馬，水仙祠畔坐聞鶯。

碧桃紅杏渾相識，紫燕黃蜂俱有情。

惆悵繁華成逝水，盡歸江海作潮聲。

其三

惆悵 (張昱)

惆悵當年使酒來，娼樓紅粉夜相催。

可憐明月二分在，不見瓊花半朵開。

誰復醉翁堂下柳，更堪從事閤中梅。

楊州一片青青草，誰信春來無雁回。

其四

惆悵雄藩海上游，武昌佳氣接神州。

東風歸思王孫草，北渚愁生帝子洲。

楚國江山真可惜，劉家豚犬亦何羞。

不須更問中原事，官柳新栽過戟樓。

其五

至今惆悵在東城，結伴看花取次行。

輦道駐車招飲妓，宮牆回馬聽流鶯。

星河織女從離別，海水蓬萊見淺清。

不有酒船三萬斛，此生懷抱向誰傾？

此作品在全世界都属于公有领域，因为作者逝世已经超过100年，且作品于1931年1月1日

之前出版。

